
 Әйе,  таныш  юлларым  аша  мәктәбемә  ашыгам  һәм  үз  хисләремә  биреләм.  Һәр  яңа  көн  миңа  шатлыклар,  рәхәт  мәшәкатьләр  алып  килә  кебек.  “Мин  бәхетле  бу  җир  йөзендә!”- дип бар җиһанга яңгыратасым килә.  Һәркөн  саен балам һәм  якыннарымның  изге  фатихалары  мине яраткан эшемә озата бара. Минем  бәхетем- җирдә, кешеләрне, хезмәтемне өзелеп сөюдә. Мин-укытучы! Минем бурычым-гыйлемле,туган телен, җирен, илен хөрмәт  итүче  шәхесләр тәрбияләү.Үземдә булган  барлык  белемемне, хисләремне, көчләремне  яраткан укучыларыма бүләк  итү.
    Әгәр  мин  кайда  гына  һәм кем  белән  генә аралашсам да, мәктәптә эшләү дәверендә алган уңай киичерешләрне һичкайчан  кичерә  алмаган  булыр идем. Минем өчен  мәктәп  - иң  тылсымлы, искиткеч сихри дөнья ул.  Әлеге  дөньяда һәр туган көн  бер - берсенә охшамаган, һәр  мизгел  яңалык  эзләүгә корылган.  Бу дөньяда иң  сабыр, иң батыр,иң  таләпчән, иң гадел, иң  кызыклы кешеләр генә яши ала. Алар әлбәттә - укытучылар. Мәктәптә боегырга  һәм күңелсезләнергә, вакытны заяга  уздырырга ярамый,чөнки анда  киләчәгебезне төзүче осталар.  Серле һәм сихри дөньяның иң төп хуҗалары-укучылар. Алар ярдәмендә генә мин бүгенге үрләрне яулый алганмын.
      15 ел мин балалар арасында кайнашамын. Эшләгән  елларымда  күп төрле  ачышлар да,  икеләнүләр  дә,  уйланулар  да,  кичерергә  туры  килде.  Мин,  чыннан,  никадәр  җаваплы  хезмәткә  алынганымны  елдан-ел  ныграк  тоя  барам.

   Бүген  укытучы  һөнәренә  караш  төрлечә.  Минемчә,  әгәр  син  бу  эшкә  алынгансың  икән,  аңа ахыргача  тугры булып  калырга  тиешсең.  Укытучылык - ул  минем  һөнәрем  һәм  тормыш   рәвешем.  Тормыш  кемдер  тарафыннан  прграммалаштырылган,  язып  та  куелган  дөнья  түгел  бит.  Аны  һәркем  үзенчә  кора,  төзи  һәм  үз  юнәлешенә  борып  та  куя  ала.  Минем  педагогик  фәлсәфәм  түбәндәгедән  гыйбарәт.
  - Эчкерсез  һәм  самими  күңелле  балаларга  белем  бирү һәм  сәнгать  дөньясы  белән  таныштыру.

  - Мин  укучыларымны  үз  туган  телләре  белән  горурланырга,  аның  матурлыгын  сиземләргә  өйрәтергә  тиешмен.  Шуңа  күрә, мин  һәр  укучыга  аерым  якын  килеп,  аңа  шәхес  итеп  карарга  тырышам.

   Мин  үз  милләтемне  сөюче  һәм  аның  белән  горурланучы  татар  мөгаллиме.  Укучыларыма  ана  хисен  тоярга,  татар  халкының  милли-гореф  гадәтләрен  өйрәнергә  ярдәм  итәргә,  татар  халкының  чыгышы  һәм  аларның  көнкүрешләре  турында  йөрәк  түрләренә  үтәрдәй  итеп  аңлатырга  һәм  бәян  итәргә  тырышам.  “Татарстан- Яңа  гасыр”  
телетапшыруларын  карап,  газета-журналлар,  төрле  информацион-мәгъ-лүмати  чаралар  аша  укып,  татар  халкының  сибелгәненә  генә  түгел,  югалып  калмаганы  өчен  сөенеп,  кайвакытта  көенеп,  шуларны  күзаллап,  үземнең  укучыларыма  төрле  юнәлешләр  бирәм.  Укучыларымны  милли  рухлы  итеп  тәрбияләргә  тырышам.  Алтын  көзләр  җиткәч  “Сөмбелә”не,  кышлар  белән  “Каз  өмәләре”н,  ак  туннарга  уралган  “Яңа  еллар”ны,  агымсулар  белән  “Нәүрүз”не  һәм  төрле  бәйрәмнәрне  балалар  белән  зурлап  каршылап  бәйрәм  итәбез.
    Һәр  баланың  күңел  түрендә  көмеш  кыңгыраулар  яшеренгән.  Мин  ул  чәчәкләрне  һәрберсендә  тоям  һәм  җиңелчә  кагылып  үтәм.  Шулвакытта  баланың  күңеле  ачылып,  шатланып  китә  һәм  ул  кыңгыраулар  күңелле  тавышлар  гына  яңгыраталар,  ә мин  исә  үземдә  илаһи  көч  артуын  тоям  һәм балалар  күңеленә  үтеп  керердәй  серле  юллар  эзләвемне  дәвам  итәм.
   15 ел балалар белән кулга кул тотынып эшләү нәтиҗәсез үтмәгән. Бала күңеле - ак кәгазь. Укытучы һәм тәрбияче буларак , мин дә алар күңеленә кешелеклелек орлыкларын чәчкәнмен. Сәләтле укучыларым район, республика күләмендә үткәрелгән конкурс - бәйгеләрдә лаеклы урыннарын алганнар. Белгечлегем буенча югары уку йортына кергәннәре дә бар. Инде укытучы булып, мин салган күпердән баручылары да юк түгел. Ышанычлы адымнар белән әле тагы да алга барырга кирәклеген күңелем белән сизәм.  Үземнең эш системам бар икән. Шуны тою күңелемне җилкендерә, тагы да бөек эшләргә этәрә.    Бүгенге көндә мин үземне бик бәхетле дип саныйм: яраткан эшем, ярдәмчел хезмәттәшләрем, мине хөрмәт итүче укучыларым  булу – ул үзе зур бәхет. Димәк, укытучы булып  ялгышмаганмын. 

          Хезмәт көнем тәмамлангач, көн дә бер үк сукмактан  ашкынып яраткан гаиләмә кайту, үземне бик күпләр өчен кирәк итеп санау – бу бәхет түгелме?! “Кешеләргә кирәклегеңне тою – зур бәхет ул”,- дигән  бер акыл иясе. Хак сүзләр ул.                                   

 Дөнья гизеп, чит илләрдә булсам да,

Һәрбер көнем минем хезмәттә.

Мин бит беләм: бары тырыш булса гына

Лаек була кеше хөрмәткә.

Бәхетле мин, һич арттырып әйтмим.

Алда әле күпме юллар бар.

Эшнең тәмен белеп, кулга кул тотынып,

Хезмәттәшләр белән эшләр өчен

Алда әле күпме еллар бар.

Укытучы булу –  зур бәхет ул.

Ул - яраткан минем хезмәтем.

. 
